          საქართველოს „საზოგადოებრივ საქმეთა ინსტიტუტი“
მმართველობის სკოლის

დებულება
1. ზოგადი დებულებები
1.1 საქართველოს “საზოგადოებრივ საქმეთა ინსტიტუტის”(შემდგომში უნივერსიტეტი) მმართველობის სკოლა თავის საქმიანობას წარმართავს ”უმაღლესი განათლების შესახებ” საქართველოს კანონის, უნივერსიტეტის წესდების, შინაგანაწესის, ამ დებულებისა და საქართველოს კანონმდებლობის შესაბამისად;

1.2 დებულება განსაზღვრავს უნივერსიტეტის  მმართველობის სკოლის სტატუსს, სტრუქტურას, საქმიანობის ძირითად მიმართულებებსა და ფუნქციებს.
2. მმართველობის სკოლის სტატუსი
2.1 უნივერსიტეტის  მმართველობის სკოლა წარმოადგენს უნივერსიტეტის ძირითად საგანმანათლებლო-სამეცნიერო ერთეულს, რომელიც ახორციელებს საჯარო მმართველობისა და პოლიტიკის, ადგილობრივი თვითმმართველობისა და ბიზნესის მიმართულებით სასწავლო და სამეცნიერო საქმიანობას და უზრუნველყოფს სტუდენტისათვის შესაბამისი ხარისხის მინიჭებას.
3. მმართველობის სკოლის მიზანი
სკოლის მიზანია:

3.1 როგორც საჯარო სექტორსა და არასამთავრობო ორგანიზაციებში, ასევე კერძო სექტორში, საერთაშორისო  პრაქტიკასა და დემოკრატიულ ფასეულობებზე დაფუძნებული ცოდნითა და უნარ-ჩვევებით აღჭურვილი პროფესიონალების აღზრდა. 
3.2  დასაქმების ბაზარზე ორიენტირებული საჯარო მმართველობის, საჯარო პოლიტიკის, ადგილობრივი თვითმმართველობის და ბიზნესის მიმართულებების სპეციალობით საგანმანათლებლო პროგრამების მომზადება და განხორციელება;
3.3  სამეცნიერო-კვლევითი საქმიანობის წარმართვა;
3.4  სტუდენტთა მომზადება და შესაბამისი აკადემიური ხარისხის მინიჭება;
4. მმართველობის სკოლის მართვის ძირითადი ორგანოები:

4.1 სკოლის მმართველი ორგანოები და სუბიექტებია:

· სკოლის აკადემიური საბჭო

· სკოლის დეკანი

· სკოლის ადმინისტრაცია

· სამაგისტრო პროგრამების ხელმძღვანელები

· საბაკალავრო პროგრამების ხელმძღვანელები

· მიმართულების ხელმძღვანელი

5. მმართველობის სკოლის აკადემიური საბჭო

5.1 სკოლის აკადემიური საბჭო არის სკოლის წარმომადგენლობითი ორგანო, რომელიც შედგება სკოლის აკადემიური პერსონალის წარმომადგენლებისაგან და სკოლის დეკანისაგან;
5.2 სკოლის აკადემიური საბჭოს წევრებს, სკოლის დეკანის წარდგინებით, ამტკიცებს უნივერსიტეტის რექტორი; 
5.3 სკოლის აკადემიური საბჭო უფლებამოსილია თუ მას ესწრება საბჭოს წევრთა სიითი შემადგენლობის ნახევარზე მეტი.
5.4 აკადემიურ საბჭოზე გადაწყვეტილება მიიღება დამსწრეთა ხმების უმრავლესობით;
5.5 სკოლის აკადემიური საბჭო:

5.5.1 ადგენს შესაბამისი პროგრამის კონკრეტულ მოთხოვნებს უნვერსიტეტის შინაგანაწესის გათვალისწინებით;
5.5.2 სკოლის დეკანის  წარდგინებით შეიმუშავებს სკოლის სტრუქტურას და დებულებას და გადასცემს რექტორს დასამტკიცემლად;
5.5.3  სკოლის დეკანის წარდგინებით არჩევს ლექტორებს მათი კვალიფიკაციისა და გამოცდილების გათვალისწინებით;
5.5.4. მონაწილეობს მიმღები კომისიის მუშაობაში;
5.5.5 ქმნის სკოლის მუდმივმოქმედ და დროებით კომისიებს და ადგენს ამ კომისიების საქმიანობის წესებს; 
5.5.6  სკოლის დეკანთან ერთად შეიმუშავებს შესაბამისი პროგრამის კურიკულუმს;
5.5.7 მონაწილეობს და/ან წარმართავს სკოლის სასწავლო პროცესსა და სამეცნიერო კვლევებს და ამტკიცებს სკოლის შიდა რეგულაციებს;
5.5.8 ახორციელებს ”უმაღლესი განათლების შესახებ” საქართველოს კანონით, საქართველოს კანონმდებლობით, უნივერსიტეტის შინაგანაწესით მისთვის მინიჭებულ სხვა უფლებამოვალეობებს.

6. სკოლის დეკანი

6.1 მმართველობის სკოლას ხელმძღვანელობს დეკანი;
6.2 სკოლის დეკანს, ღია კონკურსის საფუძველზე, ირჩევს და თანამდებობაზე ამტკიცებს უნივერსიტეტის რექტორი;
6.3 სკოლის დეკანი:

6.3.1.უზრუნველყოფს სკოლის სასწავლო-სამეცნიერო საქმიანობის 
ეფექტურ მიმდინარეობას;

6.3.2. თავჯდომარეობს  სკოლის აკადემიურ საბჭოს მუშაობას;

6.3.3. სკოლის აკადემიურ საბჭოსთან ერთად, შეიმუშავებს სკოლის   დებულებას, სტრუქტურას და გადასცემს რექტორს დასამტკიცებლად;

6.3.4. სკოლის აკადემიურ საბჭოსთან ერთად, შეიმუშავებს სკოლის 
განვითარების გეგმას; 

6.3.5. სკოლის აკადემიურ საბჭოსთან ერთად, შეიმუშავებს და ამტკიცებს 
საგანმანათლებლო  პროგრამებს;

6.3.6. შეიმუშავებს სკოლის წლიურ ბიუჯეტს და წარუდგენს რექტორს 
დასამტკიცებლად;

6.3.7. განსაზღვრავს აკადემიური პერსონალის,  მოწვეული ლექტორებისა და 
სკოლის ადმინისტრაციის თანამშრომლების ანაზღაურების ოდენობას და 
წარუდგენს 
რექტორს  განსახილველად;

6.3.8. რექტორატის მიერ დადგენილი წესის შესაბამისად, ქირაობს სკოლის 
ადმინისტრაციის თანამშრომელს, ხოლო ათავისუფლებს რექტორთან 
შეთანხმებით;

6.3.9. სკოლის აკადემიურ საბჭოსთან ერთად, შეიმუშავებს და ამტკიცებს 
აკადემიური და ადმინისტრაციული პერსონალის სამუშაო აღწერილობას;
   
  6.3.10. პასუხისმგებელია სკოლის თანამშრომლების წარმატებასა და 
ეფექტურ მუშაობაზე, ასევე მისი სკოლის ფარგლებში არსებული ყველა 
სტრუქტურული ერთეულის მართვაზე;
  
 6.3.11. წარმოადგენს სკოლას მესამე პირებთან ურთიერთობაში.
7. საგანმანათლებლო პროგრამის ხელმძღვანელი
7.1 . პროგრამის ხელმძღვანელს, სკოლის დეკანის წარდგინებით, თანამდებობაზე ნიშნავს უნივერსიტეტის    რექტორი;
7.2 . პროგრამის ხელმძღვანელი:

7.2.1 ასრულებს სკოლის დეკანის ცალკეულ დავალებებს სასწავლო პროცესისა და სამეცნიერო საქმიანობის მიმართულებით;
7.2.2 ხელმძღვანელობს აკადემიურ პროგრამას და კოორდინირებას უწევს სასწავლო პროცესს;
8. მიმართულების ხელმძღვანელი 

8.1. მიმართულების ხელმძღვანელს თანამდებობაზე ნიშნავს სკოლის დეკანი 

8.2. მიმართულების ხელმძღვანელი: 

8.2.1. კოორდინირებას უწევს მისი მიმართულების ფარგლებში შემავალ სასწავლო პროცესს.
9. მმართველობის სკოლის პერსონალი
9.1. სკოლაში არსებობს აკადემიური პერსონალი, მოწვეული ლექტორები და ადმინისტრაციული პერსონალი.
9.1.1 სკოლის აკადემიურ პერსონალს მიეკუთვნება სრული, ასოცირებული და ასისტენტ პროფესორი, რომელთა არჩევის წესი განისაზღვრება საქართველოს კანონმდებლობითა და უნივერსიტეტის შინაგანაწესით;
9.1.2 მოწვეულ ლექტორებს მიეკუთვნება პერსონალი, რომელიც დაქირავებულია სკოლის მიერ საათობრივი ანაზღაურების წესით საკონტრაქტო საფუძველზე; 

9.1.3 სკოლის ადმინისტრაციულ თანამდებობას მიეკუთვნება სკოლის დეკანი, პროგრამის ხელმძღვანელები, ხარისხის მართვის მენეჯერი, ადმინისტრაციული კოორდინატორი და სკოლის საქმიანობისათვის აუცილებელი სხვა პირები. 
სკოლის სტრუქტურული ერთეულები

10. მმართველობის სკოლის ადგილობრივი თვითმმართველობის ცენტრი
10.1. სკოლის ადგილობრივი თვითმმართველობის ცენტრი არის სკოლის სტრუქტურული ერთეული, რომელიც შეიქმნა ადგილობრივ დონეზე კონსულტაციების გაწევისა და სამეცნიერო და აკადემიური საქმიანობის წარმართვის მიზნით. 


10.2. ცენტრის მიზანია: 
· ადგილობრივ თვითმმართველობაში ჩართული სააგენტოების ჩართულობით, ქვეყნის დეზენტრალიზაციის პროცესის ხელშეწყობა  ერთობლივი პროექტების შემუშავება / განხორციელებითა და კვლევით თუ პრაქტიკულ საქმიანობაში რეკომენდაციების გაწევის გზით;
· ადგილობრივი დონის მენეჯმენტისათვის კონსულტაციების გაწევა;
· მოთხოვნის შესაბამისი ტრენინგ კურსების მომზადება; 

· ცენტრის საქმიანობაში სტუდენტების ჩართულობის უზრუნველყოფა. 

11. კულტურული მემკვიდრეობის ცენტრი

11.1 კულტურული მემკვიდრეობის ცენტრი წარმოადგენს სკოლის სტრუქტურულ ერთეულს, რომლის მიზანია:

· კულტურული მემკვიდრეობის დაცვისა და პოპულარიზაციის საქმეში ახალგაზრდა თაობის ჩართულობის ხელშეწყობა. 

· ცენტრალური და ადგილობრივი თვითმმართველობის ორგანოებთან, ბიზნეს-სექტორთან და არასამთავრობო ორგანიზაციებთან თანამშრომლობა კულტურული მემკვიდრეობის დაცვის საქმეში. 

· საინფორმაციო, საგანმანათლებლო და კულტურული პროგრამების განხორციელება   მოქალაქეობრივი ცნობიერების და პასუხისმგებლობის   ხარისხის ამაღლების მიზნით.

· აღნიშნულ სფეროში არსებული პრობლემატიკის წარმოჩენა, კვლევითი საქმიანობის ჩატარება, რეკომენდაციების შემუშავება და იმ საკითხთა ინიცირება, რომელიც ხელს შეუწყობს კულტურული მემკვიდრეობის დაცვის ხარისხის გაუმჯობესებას.  
12.გარემოს დაცვის და განვითარების ცენტრი (CED)
12.1 გარემოს დაცვის და განვითარების ცენტრი წარმოადგენს სკოლის სტრუქტურულ ერთეულს
12.2 ისტორია

CED დაფუძნდა 2017 წლის მაისში ჯიპას მმართველობის სკოლის და კალიფორნიის უნივერსიტეტის (UC Davis) ინოვაციური ტექნოლოგიების ლაბორატორიის D-Lab (https://piet.ucdavis.edu) მიერ. 

CED-ის ჩამოყალიბებას წინ უძღოდა 2016 წელს მმართველობის სკოლის ფარგლებში საქართველოში პირველი გარემოსდაცვითი მენეჯმენტის და პოლიტიკის სამაგისტრო აკადემიური პროგრამის შემუშავება და დანერგვა. პროგრამა ხორციელდება საქართველოს გარემოსა და ბუნებრივი რესურსების დაცვის სამინისტროსთან პარტნიორობით და გერმანიის საერთაშორისო თანამშრომლობის საზოგადოების (GIZ) მხარდაჭერით. (პროგრამის შესახებ იხ. https://gipa.ge/school-of-government/geo/page/emp/garemosdacviti-menejmentis-da-politikis-samagistro-programa.html). 

12.3 მისია
ცენტრის მისიაა გარემოს მდგრადობის კვლევა და საჯარო პოლიტიკის ფორმირების ხელშეწყობა თანამედროვე და ინოვაციური ალტერნატივების შემუშავების გზით.
12.4 ამოცანები
ცენტრის მიზანია გარემოს მულტიდისციპლინური კვლევა, პრობლემებზე და საჭიროებებზე მორგებული პოლიტიკის მოდელების შემუშავება, თანამედროვე და ეფექტური მმართველობის პრინციპების დანერგვის ხელშეწყობა საქართელოში. 
12.5 სამოქმედო სფეროები და მიმართულებები 
აღნიშნული ამოცანების შესაბამისად, ცენტრის სამოქმედო სფეროები და მიმართულებებია:  
· საკონსულტაციო და ანალიტიკური საქმიანობა - ადგილობრივ და საერთაშორისო ორგანიზაციებთან თანამშრომლობა და განვითარების პროგრამების განხორციელება;
· აკადემიური და გამოყენებითი კვლევების წარმოება - ინოვაციური მიდგომებით და ადგილობრივი საჭიროებებიდან გამომდინარე, განვითარების სცენარების შემუშავება და კვლევების წარმოება;
· განათლება და ცნობიერების ამაღლება - საჯარო, კერძო და სამოქალაქო სექტორის წარმომადგენლებისთვის აკადენიური სამაგისტრო პროგრამის და ტრენინგ კურსების გზით;
· პოლიტიკის დიალოგის პლათფორმის ორგანიზება - საჯარო, კერძო და სამოქალაქო თანამშრომლობის ხელშეწყობა და მხარეთა დიალოგის / დისკუსიის უზრუნველყოფა ქვეყნის მდგრადი განვითარების ინტერესებიდან გამომდინარე.
12.6 პარტნიორები და დონორები
· UC Davis 

· არასამთავრობო ორგანიზაცია გარემო და განვითარება (ED)
· მწვანე ალტერნატივა 

· გარემოსდაცვითი ინფორმაციის და განათლების ცენტრი

13. მოწვეული ლექტორები 

13.1 მოწვეული ლექტორი უფლებამოსილია გაუძღვეს სალექციო, სასემინარო და პრაქტიკულ საქმიანობას აკადემიური თანამდებობის დაკავების გარეშე;
13.2. მოწვეული ლექტორის შერჩევა ხდება მისი კვალიფიკაციისა და გამოცდილების საფუძველზე;
13.3. კონკურსის საფუძველზე შერჩეული კანდიდატის დოკუმენტაციის შემოწმება და კონკრეტული საგნის სილაბუსის განხილვა ხდება აკადემიური საბჭოს წევრებისა და სკოლის დეკანის მიერ;
      14. სტუდენტი
14.1 სტუდენტი არის პირი, რომელიც “უმაღლესი განათლების შესახებ” საქართველოს კანონით, უნივერსიტეტის  შინაგანაწესითა და რექტორის ბრძანებით განსაზღვრული წესით ჩაირიცხა და სწავლობს უნივერსიტეტის შესაბამის საგანმანათლებლო პროგრამაზე.

14.2     სტუდენტი უფლებამოსილია:
· მიიღოს ყველა აუცილებელი სასწავლო მასალა სასწავლო პროცესის მართებულად წარმართვისა და ხარისხიანი განათლების მისაღებად;
· მიენიჭოს ბაკალავრის/მაგისტრის ხარისხი შესაბამის სპეციალობაში სასწავლო პროგრამის წარმატებულად დასრულების შემთხვევაში;
·  სასწავლო მიზნებისათვის გამოიყენოს უნივერსიტეტის ბიბლიოთეკა, კომპიუტერული ქსელი და 
სხვა მატერიალური რესურსები;
· სკოლის ადმინისტრაციისა და აკადემიური პერსონალისგან მიიღოს სასწავლო პროცესთან დაკავშირებით აუცილებელი ინფორმაცია;
· მიიღოს მონაწილეობა კვლევით საქმიანობაში;
· საქართველოს კანონმდებლობით განსაზღვრული წესით, გადავიდეს სხვა უმაღლეს სასწავლებელში და მისთვის გამოყოფილი სახელმწიფო დაფინანსება გადაიტანოს მისთვის სასურველ  დაწესებულებაში;
·  საქართველოს კანონმდებლობით განსაზღვრული წესით, უნივერსტეტისგან, სახელმწიფოსგან ან სხვა წყაროდან მიიღოს სტიპენდია, ფინანსური ან სხვა მატერიალური დახმარება;
· პერიოდულად მიიღოს მონაწილეობა აკადემიური პერსონალის მუშაობის შეფასებაში;
· აირჩიოს სასწავლო პროგრამა;
· თავისუფლად გამოხატოს საკუთარი აზრი;
· გამოიყენოს საქართველოს კანონმდებლობითა და უნივერსიტეტის შინაგანაწესით მინიჭებული ყველა უფლება;
14.3  სტუდენტი ვალდებულია:
-  დაიცვას უნივერსიტეტის მიერ დადგენილი დისციპლინური 


    მოთხოვნები, ბრძანებები და შინაგანაწესი;
-  დამოუკიდებლად და კეთილსინდისიერად ჩააბაროს გამოცდები და 
   
   ჩათვლები დადგენილი მოთხოვნების შესაბამისად;
-   კეთილსინდისიერად გამოიყენოს და გაუფრთხილდეს 
უნივერსიტეტის საკუთრებაში არსებულ მატერიალურ-ტექნიკურ 
საშუალებებსა და  სხვა ქონებას;
-  სასწავლო პროცესში, ჩამოაყალიბოს და შეინარჩუნოს     თანაკურსელებთან, ლექტორებთან და უნივერსიტეტის სხვა თანამშრომლებთან კორექტული ურთიერთობა;
-  არ განახორციელოს ისეთი საქმიანობა, რომელიც პირდაპირ ან  არაპირდაპირ ზიანს მიაყენებს უნივერსიტეტს;
15. სტუდენტის მიღების წესი
15.1  უმაღლესი   საგანმანათლებლო   პროგრამის პირველ საფეხურზე სწავლის უფლება აქვს მხოლოდ იმ აბიტურიენტს, რომელმაც გაიარა შესაბამისი ერთიანი ეროვნული გამოცდები საქართველოს განათლებისა და მეცნიერების სამინისტროს მიერ დადგენილი წესის შესაბამისად და გააჩნია სრული ზოგადი განათლების დამადასტურებელი დოკუმენტი.
15.2 ერთიანი ეროვნული გამოცდების გავლის გარეშე სწავლა დასაშვებია: 
ა) აბიტურიენტებისათვის, რომლებმაც უცხო ქვეყანაში მიიღეს სრული ზოგადი ან მისი ექვივალენტური განათლება და სრული ზოგადი განათლების ბოლო 2 წელი ისწავლეს უცხო ქვეყანაში;

ბ) სტუდენტებისათვის, რომლებიც უცხო ქვეყანაში ცხოვრობდნენ ბოლო 2 ან მეტი წლის განმავლობაში და სწავლობენ უცხო ქვეყანაში ამ ქვეყნის კანონმდებლობის შესაბამისად აღიარებულ უმაღლეს საგანმანათლებლო დაწესებულებაში.  
15.3 აკადემიური   უმაღლესი   საგანმანათლებლო პროგრამის მეორე  საფეხურზე  სწავლის  უფლება  აქვს მხოლოდ  იმ პირს,  რომელმაც გაიარა საერთო სამაგისტრო გამოცდა, გადალახა მინიმალური კომპეტენციის ზღვარი, დააკმაყოფილა სამაგისტრო პროგრამაზე მიღების საუნივერსიტეტო პირობები და  გააჩნია  ბაკალავრის ან მასთან გათანაბრებული ხარისხის დამადასტურებელი დოკუმენტი. 
15.4 საერთო სამაგისტრო   გამოცდების გავლის გარეშე სწავლა დასაშვებია:

ა) მაგისტრანტობის კანდიდატებისთვის, რომლებიც უცხო ქვეყანაში ცხოვრობდნენ ბოლო 2 ან მეტი წლის განმავლობაში და რომლებმაც უცხო ქვეყანაში მიიღეს შესაბამისი უმაღლესი განათლების აკადემიური ხარისხის დამადასტურებელი დოკუმენტი;

ბ) მაგისტრანტობის კანდიდატებისთვის, რომლებიც უმაღლეს საგანმანათლებლო დაწესებულებაში ჩაირიცხნენ „უმაღლესი განათლების შესახებ“ საქართველოს კანონის 52-ე მუხლის მე-3 პუნქტით დადგენილი წესით;  

გ) სტუდენტებისთვის, რომლებიც უცხო ქვეყანაში ცხოვრობდნენ ბოლო 2 ან მეტი წლის განმავლობაში და სწავლობენ უცხო ქვეყანაში ამ ქვეყნის კანონმდებლობის შესაბამისად აღიარებულ უმაღლესი საგანმანათლებლო დაწესებულების მაგისტრატურაში.

15.5   სტუდენტის სამაგისტრო პროგრამაზე მიღების შიდა პროცედურები
15.5.1 სუდენტთა  შერჩევა  ხდება  მათი  ზოგადი  ცოდნის,  ანალიტიკური  უნარისა  და პროფესიული მონაცემების მიხედვით.
15.5.2 შიდა მისაღები  პროცედურები განსხვავდება სასწავლო პროგრამების მიხედვით.
15.5.3 ყველა პროგრამისთვის სავალდებულო ეტაპებია:

I. დოკუმენტაციის ანალიზი
 - ეს ეტაპი მოიცავს უნივერსიტეტის მიერ შემუშავებული საერთო სააპლიკაციო ფორმის შევსებას, რომელიც, თავის მხრივ, მოიცავს აპლიკანტის პროფესიული ბიოგრაფიის შეფასებას და მოტივაციის განსაზღვრას.
II. გასაუბრება მიმღებ კომისიასთან

 - მიმღები კომისია, როგორც წესი, შედგება პროგრამის ადმინისტრაციის,    აკადემიური საბჭოსა და, ძოგ შემთხვევაში, კურსდამთავრებულებისაგან.

 - გასაუბრების მიზანია  არჩეულ დარგში/ სპეციალობაში აპლიკანტის ცოდნის შეფასება და იმ უნარ-ჩვევების ადექვატურობის განსაზღვრა, რომლის დემონსტრაციასაც აპლიკანტი შერჩევის I ეტაპზე ახდენდა.

 - ცალკეულ შემთხვევებში აგრეთვე ჩასაბარებელია:

 III. ინგლისური ენის გამოცდა
 - გამოცდა წერითი ხასიათისაა. თითოეული პროგრამა, საკუთარი მოთხოვნებიდან გამომდინარე, ადგენს გამოცდის ფორმატსა და ქულათა იმ მინიმალურ ზღვარს, რომლის გადალახვის შემთხვევაშიც აპლიკანტი მიწვეულ იქნება გასაუბრებაზე.

  IV. გამოცდა სპეციალობაში

 - წარმატებული აპლიკანტები ჩარიცხულ იქნებიან არჩეულ    სასწავლო    პროგრამაზე, რომლის  შესახებაც აპლიკანტები ინფორმირებულნი იქნებიან გასაუბრებიდ 3-7  დღის ვადაში.

 - ინფორმაცია იგზავნება ოფიციალური შეტყობინების სახით უნივერსიტეტისა და პროგრამის სახელით ან უნივერსიტეტი აქვეყნებს მას სათანადო საიფორმაციო დაფაზე.

 - სკოლა არა არის ვალდებული განმარტოს მიზეზები, რომელთა გამოც რომელიმე სტუდენტი არ იქნა ჩარიცხული მისთვის სასურველ პროგრამაზე.


მუხლი 16.  სტუდენტის სტატუსის შეჩერება და შეწყვეტა 

16.1 სტუდენტის სტატუსის შეჩერების საფუძვლები:

- აკადემიურ შვებულებაში გასვლა.

- სამსახურეობრივი, ჯანმრთელობის ან ოჯახური მდგომარეობა
-  უცხო ქვეყანაში, უმაღლეს საგანმანათლებლო დაწესებულებაში სწავლა; 
- სწავლის საფასურის დადგენი ვადებში გადაუხდელობა
 - სტუდენტი უფლებამოსილია აიღოს აკადემიური შვებულება სემესტრის დაწყებიდან ორი კვირის განმავლობაში
- გამონაკლის შემთხვევაში, შესაძლებელია აკადემიური შვებულების სხვა დროს გაცემა     სკოლის დეკანის გადაწყვეტილების საფუძველზე
- აკადემიური შვებულების მისაღებად სტუდენტი წარადგენს წერილობით განცხადებას (მიზეზის მითითებით) სკოლის დეკანის სახელზე.

- სტატუსშეჩერებულმა სტუდენტმა უნდა გაითვალისწინოს, რომ უნივერსიტეტი სტუდენტისათვის სწავლის საფასურის შენარჩუნებას უზრუნველყოფს მხოლოდ სწავლების პროგრამით განსაზღვრული ვადის განმავლობაში.

- სტუდენტს, რომელსაც შეუჩერდა სტუდენტის სტატუსი ზემოთ აღნიშნული   საფუძვლების გამო, სტუდენტის სტატუსის შეჩერებიდან 5 წლის შემდეგ უწყდება სტუდენტის სტატუსი, გარდა კანონმდებლობით გათვალისწინებული შემთხვევისა.  
16.2 სტუდენტის სტატუსის შეწყვეტის საფუძვლები:

- საგანმანათლებლო პროგრამის დასრულება
- დაწესებულების საგანმანათლებლო პროგრამით/პროგრამებით გათვალისწინებული სწავლის შედეგების მიღწევის შეუძლებლობა ან სტუდენტის სტატუსთან შეუთავსებელი ქმედების განხორციელება, კერძოდ:
- თუ, მაგისტრატურაში სწავლის პერიოდში, სტუდენტს ერთდროულად სამ საგანში აქვს უარყოფითი შეფასება (F)
- თუ, ბაკალავრიატში სწავლის პერიოდში, სტუდენტს ერთდროულად ოთხ საგანში აქვს უარყოფითი შეფასება (F). 

- თუ სტუდენტი მნიშვნელოვან მატერიალურ ზიანს აყენებს უნივერსიტეტის ქონებას
- თუ სტუდენტი მიიღებს სამ გაფრთხილებას ან ორ საყვედურს
- თუ სტუდენტი თავისი მოქმედებით ზიანს მიაყენებს უნივერსიტეტის რეპუტაციასა  და მის კანონიერ ინტერესებს
- სტუდენტის სტატუსის შეწყვეტა ხდება რექტორის ბრძანების საფუძველზე
- სტუდენტის სტატუსის შეწყვეტის შესახებ სამართლებრივი აქტით გათვალისწინებული სამართლებრივი შედეგები დგება ბრძანების გამოცემიდან თორმეტი თვის შემდეგ. დროის ამ მონაკვეთში სტუდენტის სტატუსი ითვლება შეჩერებულად და სტუდენტი უფლებამოსილია ისარგებლოს მობილობის უფლებით.

17. დასკვნითი დებულებები
17.1 მმართველობის სკოლის რეორგანიზაცია და ლიკვიდაცია ხორციელდება უნივერსიტეტის შინაგანაწესითა და კანონმდებლობით დადგენილი წესის შესაბამისად;
17.2 დებულება ძალაშია უნივერსიტეტის რექტორის მიერ მისი დამტკიცების მომენტიდან;
17.3 დებულება ძალას კარგავს უნივერსიტეტის რექტორის მიერ ახალი დებულების დამტკიცების შემთხვევაში;

